Bab 4
Metodologi Kajian 

4.0         Pengenalan
Matapelajaran yang dibangunkan dalam bentuk koswer untuk tujuan kajian ini ialah matapelajaran kursus Teknologi Maklumat. Secara keseluruhan 7 politeknik yang menawarkan kursus ini secara konsisten namun bagi tujuan  kajian ini hanya 4 politeknik yang menjadi pilihan pengujian. Politeknik di kawasan pantai barat dipilih kerana untuk memastikan proses pemantauan dapat dilakukan secara menyeluruh. Ini disebabkan pelaksanaan kajian adalah dijalankan secara serentak di keempat-empat politeknik berkenaan dan pemantauan adalah sangat penting bagi  memastikan kelancaran kajian. 
4.1  Subjek Kajian

4.1.1 Populasi

Populasi kajian adalah pelajar-pelajar Kursus Sijil Teknologi Maklumat, di Politeknik Ungku Omar (Perak), Politeknik Seberang Perai, Politeknik  Sultan Abdul Halim Mu’adzam Shah (Kedah), Politeknik Shah Alam, Politeknik Johor Baharu, Politeknik Kuching, Politeknik Dungun dan Politeknik Kota Kuala Terengganu.
4.1.2 Sampel
Sampel  dipilih secara Persampelan Rawak Berkelompok. Satu kelas kursus Sijil  Teknologi Maklumat akan dipilih dari Politeknik Ungku Omar (Perak), Politeknik Seberang Perai dan  Politeknik  Sultan Abdul Halim Mu’adzam Shah (Kedah) dan Politeknik Shah Alam.
Subjek iaitu individu-individu yang berada di dalam sampel kesemuanya berjumlah lebih kurang 160 orang pelajar. Subjek terdiri dari lebih kurang 40 orang pelajar setiap kelas dari keempat-empat  politeknik berkenaan.
4.2 Instrumentasi / Alatan Kajian

Instrumentasi yang digunakan ialah ujian bertulis dan soal selidik. Dua peringkat ujian akan dijalankan iaitu ujian pra  dan ujian pos. Kedua-dua ujian ini mengandungi soalan yang sama, cuma diubah dari segi susunan dan pengolahan soalan sahaja
4.2.1 Ujian 

Bentuk ujian yang akan dilaksanakan ialah ujian bertulis, ini kerana ujian bertulis adalah kaedah yang biasa digunakan dalam menguji kemahiran kognitif pelajar (Bott, 1996). Ujian dibahagikan kepada 2 bahagian yang menguji  3 tahap kognitif iaitu pengetahuan, pemahaman dan penggunaan. Soalan-soalan bahagian A akan dikhususkan untuk menguji kemahiran kognitif pengetahuan, iaitu kemahiran mengingati dan mencapai semula maklumat dari memori. Bentuk soalan bahagian ini ialah mengisi tempat kosong. Soalan isi tempat kosong adalah sesuai dan terbatas untuk menguji kemahiran ini (Oosterlof, 1999 ; Bott, 1996 ; McMillan, 1997 ; Kubiszyn & Borich, 1996).

Soalan bahagian B dikhususkan untuk menguji kemahiran kognitif pemahaman dan penggunaan, iaitu kemahiran menghuraikan kembali maklumat dan kemahiran menggunakan maklumat yang diperolehi dengan realiti sebenar. Bentuk soalan untuk bahagian B ialah soalan esei. Soalan esei adalah sesuai untuk menguji tahap kognitif yang lebih kompleks  (Oosterlof, 1999 ; Bott, 1996 ; McMillan, 1997 ; Kubiszyn & Borich, 1996 ; Williams, 2000).
Untuk memastikan soalan-soalan yang dibina adalah soalan yang sah (validity) dan boleh dipercayai (reliability), lima tahap pembinaan soalan seperti yang diamalkan oleh Majlis Peperiksaan Malaysia telah dijadikan panduan (Ahmad Tajudin, 2002) :

i. Merancang ujian

ii. Menggubal soalan

iii. Memilih dan menyelaraskan soalan

iv. Memprauji soalan

v. Menyediakan kertas soalan
4.2.1.1 Merancang ujian
Berdasarkan analisis terhadap objektif matapelajaran (lampiran 6) Jadual Spesifikasi Ujian (JSU) telah dirangka. Objektif matapelajaran adalah seperti yang terkandung dalam modul dengan sedikit penambahan terutamanya terhadap objektif untuk tahap kemahiran kognitif penggunaan. JSU yang dibina adalah berdasarkan panduan dari Mohd Najib (1997) seperti di lampiran 7.  Ujian yang dibina dengan penelitian terhadap JSU menjadikan ujian sah dari segi kandungan sukatan matapelajaran dimana kesahan isi kandungan adalah aspek yang terpenting untuk ujian kognitif kelas (Mohd Najib, 1997 ; Ahmad Tajudin, 2002). Kesahan isi kandungan bermaksud sama ada soalan menguji objektif yang ditetapkan (Kubiszyn & Borich, 1996). Tidak ada sebarang cara statistik untuk mengukur kesahan isi kandungan ini (Alias Baba, 1999).
4.2.1.2 Menggubal soalan

Soalan dibina berdasarkan sukatan matapelajaran dengan menggambil kira kehendak JSU dari segi kandungan dan kemahiran yang hendak diuji. Dua bentuk soalan yang akan digunakan ialah soalan isi tempat kosong dan soalan esei.

Bagi memastikan soalan berkualiti, soalan isi tempat kosong telah dibangunkan berdasarkan panduan dari Bott, 1996 ; McMillan, 1997 ; Kubiszyn & Borich, 1996 dan Mohd Najib, 1997 seperti berikut :
i. Soalan adalah benar-benar spesifik dan tidak memungkinkan pelajar memberi berbagai jawapan yang betul.
ii. Tidak menggunakan lebih dari satu tempat kosong untuk mengelak kekeliruan pelajar.

iii. Diberikan ruang yang cukup untuk jawapan.

iv. Jawapan ditulis di ruang yang disediakan disebelah kiri kertas soalan. Ini untuk memudahkan pemeriksaan dan pemarkahan.

Jawapan kepada soalan ini adalah jawapan fakta dan hanya satu jawapan betul bagi setiap soalan. Oleh itu soalan isi tempat kosong ini dapat menghasilkan keputusan yang tekal (konsisten) berdasarkan jawapan yang diberi oleh pelajar-pelajar.. Sehubungan itu, soalan isi tempat kosong bagi tujuan kajian ini mempunyai kebolehpercayaan (reliability) .
Soalan esei yang dibangunkan pula adalah jenis respons terhad di mana soalan jenis ini meletakkan had pada jawapan yang perlu diberikan oleh calon. Calon tidak mempunyai kebebasan untuk menentukan bentuk dan liputan respons mereka (Ahmad Tajudin, 2002). Jawapan kepada soalan ini adalah merupakan fakta-fakta khusus. Soalan jenis ini sangat berguna untuk mengukur objektif pembelajaran pada peringkat pengetahuan, pemahaman, penggunaan dan analisis (Ahmad Tajudin, 2002). Soalan- soalan dibina berdasarkan panduan kata tugasan seperti di jadual 9.
	Aras kemahiran
	Kata tugasan

	Pengetahuan
	Takrifkan, Nyatakan, Huraikan, Perihalkan, Galurkan, Namakan, Labelkan

	Pemahaman
	Jelaskan, Terangkan, Tulis semula

	Penggunaan
	Tunjukkan, Bagaimanakah, Dengan menggunakan ….. jelaskan, Selesaikan, Bina alat, Cari

	Analisis
	Analisiskan, Bezakan, Bandingkan, Mengapakah, Kelaskan

	Sintesis
	Kategorikan, Rumuskan, Buat kesimpulan

	Penilaian
	Ulas, Nilaikan, Sejauh manakah, Adakah…? Berikan alasan, Beri pendapat, Buktikan


Jadual 9 : Aras Kemahiran dan Kata Tugasan Soalan Esei ( Ahmad Tajudin, 2002 ; Mohd Najib, 1997 )
Kaedah pemarkahan yang digunakan bagi menyemak soalan esei ialah kaedah pemarkahan analitik atau juga dikenali kaedah markah poin. Bagi kaedah pemarkahan ini, skema yang terperinci dengan perhatian dan pemberatan diberikan untuk setiap poin betul yang diberikan. Skema pemarkahan yang terperinci ini memudahkan pemeriksa memberikan markah dengan tepat dan sama berdasarkan jawapan yang diberi oleh pelajar-pelajar. Oleh itu ujian esei  ini juga boleh dipercayai (reliability).
4.2.1.3 Memilih dan menyelaraskan soalan
Soalan-soalan yang telah digubal  berdasarkan kehendak JSU ini  telah disemak oleh beberapa orang pensyarah yang mempunyai kepakaran dalam matapelajaran berkaitan. Berdasarkan penyemakan ini  kesilapan atau kecacatan yang terdapat pada soalan-soalan telah dibaiki.
4.2.1.4 Memprauji soalan
Soalan-soalan yang telah dibaiki  telah dipra uji terhadap suatu sampel bebas iaitu sampel yang tidak terlibat dengan pengujian sebenar. Sampel ini menggunakan kaedah pembelajaran tradisi. Pra ujian telah digunakan untuk melihat kelancaran perjalanan ujian dan indeks kesukaran soalan-soalan (lampiran 8). Dari pra ujian ini didapati masa yang diperuntukkan untuk ujian adalah mencukupi. Soalan-soalan yang mempunyai indeks kesukaran yang tinggi disebabkan pelajar kurang faham soalan juga telah dibaiki.
4.2.1.5 Menyediakan kertas soalan
Berdasarkan dapatan pra ujian, kertas soalan yang muktamad telah digubal untuk kegunaan ujian sebenar. Dua set kertas soalan telahn digubal iaitu untuk ujian pra (lampiran 9) dan ujian pos (lampiran 10) beserta skema jawapan (lampiran 11). Soalan bagi kedua-dua ujian tersebut adalah sama, cuma diubah dari segi ayat dan susunan soalan sahaja.
4.2.2 Soal Selidik

Instrumen soal selidik akan digunakan dalam ujian sebenar untuk mendapatkan maklumbalas dari sampel. Instrumen ini digunakan kerana saiz sampel adalah besar dan dengan penggunaan soal selidik pengumpulan data akan dapat dilakukan secara seragam dan tersusun. Borang soal selidik (lampiran 12) yang dibangunkan adalah ubah suai dari Jamalludin et al (2001). Aspek-aspek yang akan disoal di dalam borang soal selidik ialah aspek pengajaran dan pembelajaran, aspek motivasi, aspek rekabentuk dan aspek kemudahan. Dapatan soal selidik adalah penting untuk melihat faktor sampingan yang mempengaruhi dapatan kajian.
4.3  
Prosedur  Kajian
Kajian ini berbentuk eksperimen dengan menggunakan rekabentuk faktorial   4 x 2 (jadual 10) yang melibatkan 4 kumpulan pelajar, iaitu 1 kumpulan kawalan dan 3 kumpulan rawatan. Kumpulan yang menggunakan koswer animasi tanpa kawalan pengguna ialah kumpulan kawalan dan  kumpulan rawatan ialah kumpulan-kumpulan yang menggunakan koswer animasi dengan kawalan pengguna. Setiap kumpulan akan dibahagi kepada 2 kategori pelajar, iaitu Pelajar Berpencapaian Tinggi dan Pelajar Berpencapaian Rendah. Pembahagian ini dilakukan berdasarkan keputusan CGPA terkini pelajar.
	
	AKPP

(rawatan)
	AKPT

(rawatan)
	AKPB

(rawatan)
	ATK

(kawalan)

	Pelajar Berpencapaian Tinggi
	** orang
	** orang
	** orang
	** orang

	Pelajar Berpencapaian Rendah
	** orang
	** orang
	** orang
	** orang


Jadual 10 : Rekabentuk Faktorial 4 x 2
Setiap kumpulan adalah terdiri dari sebuah  kelas Sijil Teknologi Maklumat. Kumpulan pertama yang menggunakan AKPP dipilih dari Politeknik Sultan Abdul Halim Mu’adzam Shah (Kedah). Kumpulan kedua yang menggunakan AKPT  dipilih dari Politeknik Seberang Perai. Kumpulan ketiga yang menggunakan AKPB dari Politeknik Ungku Omar (Perak) dan kumpulan kemepat yang menggunakan ATK dari Politeknik Shah Alam (jadual 11). Pemilihan ini adalah dilakukan secara rawak.
Dalam proses pelaksanaan kajian, koswer berkaitan akan dibekalkan kepada setiap individu pelajar pada awal semester. Pensyarah matapelajaran akan menerangkan panduan penggunaan koswer tersebut kepada pelajar dimana pelajar dikehendaki melakukan pembelajaran kendiri berdasarkan masa dan tempat yang sesuai bagi mereka. Secara ringkasnya jadual 12 menggambarkan aktiviti penilaian sebenar.
	Kumpulan
	Koswer
	Politeknik

	(rawatan)

1
	Animasi Kawalan Pengguna Berperingkat
	Politeknik Sultan Abdul Halim Mu’adzam Shah (Kedah) - POLIMAS


	(rawatan)

2
	Animasi Kawalan Pengguna Berterusan
	Politeknik Seberang Perai - PSP


	(rawatan)

3
	Animasi Kawalan Pengguna Bebas
	Politeknik Unkgu Omar (Perak) - PUO


	(kawalan)

4
	Animasi Tanpa Kawalan
	Politeknik Shah Alam - PSA


Jadual 11 : Pecahan Kumpulan Sampel
	Bila
	Kumpulan 1

	Kumpulan 2

	Kumpulan 3


	Kumpulan 4

	Awal semester pengajian

	Ujian pra + taklimat
	Ujian pra + taklimat
	Ujian pra + taklimat
	Ujian pra + taklimat

	Minggu pertama

	Pembelajaran Kendiri Dengan Koswer
	Pembelajaran Kendiri Dengan Koswer
	Pembelajaran Kendiri Dengan Koswer
	Pembelajaran Kendiri Dengan Koswer

	Minggu kedua

	Pembelajaran Kendiri Dengan Koswer
	Pembelajaran Kendiri Dengan Koswer
	Pembelajaran Kendiri Dengan Koswer
	Pembelajaran Kendiri Dengan Koswer

	Minggu ketiga

	Soal selidik
Ujian pos
	Soal selidik
Ujian pos
	Soal selidik
Ujian pos
	Soal selidik
Ujian pos


Jadual 12 : Aktiviti Penilaian Sebenar
Ujian pra akan dijalankan sebelum kelas pertama perkuliahan berdasarkan jadual di politeknik masing-masing dan ujian pos akan dijalankan selepas tamat proses pengajaran dan pembelajaran topik berkaitan. Ujian pos akan dijalankan  terhadap semua kumpulan pada waktu kuliah minggu ketiga (jadual 12). Ujian-ujian akan dikendalikan oleh pensyarah bebas yang dipilih melalui perbincangan dengan ketua jabatan politeknik berkenaan. Kesemua kertas jawapan pelajar akan diperiksa oleh penyelidik sendiri bagi memastikan keseragaman dan akan diulang semak oleh seorang pensyarah bebas untuk memastikan tiada ralat dalam pemberian dan pengiraan jumlah markah.

Borang soal selidik pula akan diedarkan dan dikutip sebelum ujian pos dijalankan. Ini kerana dibimbangi kemampuan menjawab ujian akan mempengaruhi respon terhadap borang soal selidik. 

4.4 Kutipan Dan Pemprosesan Data

Perbandingan keputusan ujian pra untuk memeriksa kesetaraan pengetahuan awal sampel terhadap topik prototaip koswer akan dilakukan dengan ujian Anova Sehala terhadap dapatan markah keseluruhan keempat-empat  kumpulan.  Analisis Ancova  pula akan digunakan bagi mengesan sama ada wujud perbezaan signifikan berdasarkan koswer yang digunakan. Keputusan analisis juga akan digunakan untuk melihat keberkesanan koswer yang digunakan dengan tahap pencapaian pelajar. 
Penggunaan  koswer di kalangan pelajar juga akan diuji berdasarkan maklumat dari borang soal selidik. Data yang dikumpulkan akan dianalisis mengikut statistik keperihalan  menggunakan peratus, skor, min sampel dan sisihan piawai. Ujian Alfa Cronbach akan digunakan untuk menguji kebolehpercayaan soal selidik. Secara keseluruhan perisian SPSS akan digunakan bagi tujuan memproses data bagi tujuan kajian ini.

